
ЦІ ЁСЦЬ

АПЫТАННЕ НА СТАР.2

ПАД ДЭВІЗАМ “ЖНЕМ І БАРОНІМ”
У КУПАЛАЎСКІМ ТЭАТРЫ АДБЫЛАСЯ ПРЭМ’ЕРА СПЕКТАКЛЯ
“ПІНСКАЯ ШЛЯХТА” ПАВОДЛЕ  ДУНІНА-МАРЦІНКЕВІЧА
Усе білеты ў Нацыяналь-
ны акадэмічны тэатр імя
Янкі Купалы на “фарс-
вадэвіль”, як яго назваў
сам класік беларускай
драматургіі Вінцэнт
Дунін-Марцінкевіч, былі
раскупленыя задоўга да
прэм’еры. Так было і з
папярэднімі пастаноў-
камі рэжысёра Мікалая
Пінігіна. Да гэтага ён
паставіў на сцэне купа-
лаўскага тэатра “Тутэй-
шых” паводле Янкі
Купалы, “Ідылію” павод-
ле Дуніна-Марцінкевіча,
“Сымона-музыку”
паводле паэмы Якуба
Коласа.

Новы спектакль прысвеча­
ны 200­й гадавіне з дня на­
раджэння Дуніна­Марцінке­
віча, якая адзначалася сёлета
ў лютым. Пастаноўкі сваіх п’е­
саў драматург, які першым
пачаў пісаць для сцэны па­
беларуску,  пры  жыцці  не
ўбачыў. Але ж і пазней, у тым
ліку за савецкім часам, п’есы
Дуніна­Марцінкевіча калі й
ставіліся, дык пераважна са­
мадзейнымі калектывамі.

Аднак сёння, дзякуючы рэ­
жысёру, п’еса загучала па­но­
ваму, надзвычай актуальна.

Як  мы  цяпер  ведаем,
пісьменнік  і  яго  сям’я  мелі
дачыненне да нацыянальна­
вызвольнага руху, падтрым­
лівалі ўдзельнікаў паўстання
1863­1864 гадоў пад кіраўні­
цтвам Кастуся Каліноўскага.
Як адзначалася ў заключэнні
Часовага палявога аўдыта­
рыяту – расійскага карнага
органа, што здзяйсняў рас­
праву  над  паўстанцамі,
“...Марцинкевич виновен в
том, что он воспитывал се­
мейство свое не в духе пре­
данности  правительству,
вследствие чего и сам не мо­
жет считаться вполне благо­
надежным  в политическом
отношении”.

 Царскія ўлады хоць  і не
мелі доказаў непасрэднага
ўдзелу пісьменніка ў антыў­
радавай дзейнасці, усё ж па­
садзілі яго ў турэмны замак
у Мінску. Потым выпусцілі,
але маёмасць сям’і секвест­
равалі  (абмежавалі  права
распараджацца ёю). Фактыч­
на  да  канца  жыцця,  боль­
шую частку якога ён правёў
у  маёнтку  Люцынка  (там
пісьменнік  памёр  у  снежні
1884 году), паліцыя працяг­
вала  негалосна  наглядаць
за Дуніным­Марцінкевічам.

Заканчэнне на стар.7

СЦЭНА СА СПЕКТАКЛЮ “ПІНСКАЯ ШЛЯХТА” ў пастаноўцы
Мікалая Пінігіна падчас прэм’еры ў Купалаўскім тэатры, Мінск,
26 траўня 2008 году.

ЦІ ЁСЦЬ У БЕЛАРУСІ МАФІЯ?
АДАМ ГЛОБУС, ЛІТАРАТАР:

“НЕ ТРЭБА БЛЫТАЦЬ

КАРУПЦЫЮ З МАФІЯЙ”
Не. Мафія будавалася ў Італіі паводле пэўных законаў. Про­

ста ў нас гэта слова ўжываецца не ў тым кантэксце. Мафія бу­
дуецца на сям’і, на крэўных адносінах. Не трэба блытаць ка­
рупцыю з мафіяй. Мафія – гэта сям’я, гэта сваякі, сваякі свая­
коў. Калі інтарэсы сям’і ўступаюць у супярэчнасць з інтарэ­
самі дзяржавы, тады сем’і абвяшчаюцца мафіяй. Калі сям’я
прэтэндуе на нейкія дзяржаўныя паўнамоцтвы, тады дзяржа­
ва ваюе з сем’ямі. У нас да гэтага пакуль не дайшло.

ВАСІЛЬ, ФІНАНСІСТ:

“МЕСТАЧКОВАСЦЬ НЕ МАЕ

ДА ГЭТАГА ДАЧЫНЕННЯ”
Мафія – гэта кепскія людзі, якія ўсім замінаюць жыць, усё

заграбаюць пад сябе, але якія кіруюцца жорсткімі правіламі.
А ў нас гэтага няма. І калі нейкія малпы бегаюць з дубінкамі,
ці нейкія старшыні калгасаў камусьці не даюць угнаенняў, то
гэта не мафія. Гэта нейкі местачковы ўзровень адносінаў, які
ніякага дачынення не мае да мафіі. Узровень развіцця мафіі
ў нас не горшы і не лепшы, чым узровень свабоднай прэсы,
парламентарызму і ўсяго астатняга.

АЛЕСЬ ПУШКІН, МАСТАК:

“МАФІЯ МАЕ ШМАТ ПРЫСТУПАК”
У нас ёсць шматпрыступкавая мафія. Вышэйшая ступень –

гэта Галоўнае разведупраўленне ФСБ Расіі. Якое ставіць, на­
прыклад, Жадобіна кіраваць КДБ у Беларусі. Ёсць мафія мяс­
цовая, рэгіянальная, магілёўска­шклоўская. На мясцовым уз­
роўні, у нашым раёне ёсць частка бізнесу, якая ходзіць пад
вертыкальшчыкам. Яны спакойненька жывуць і багацеюць.

МЕЧЫСЛАЎ ГРЫБ, БЫЛЫ ГЕНЕРАЛ-ЛЕЙТЭНАНТ МІЛІЦЫІ,
ЭКС-СПІКЕР ВЯРХОЎНАГА САВЕТУ:

“ДЗЯРЖАЎНЫ КЛАН

БОЛЬШ НЕБЯСПЕЧНЫ”
Мне падаецца, што мафія не абавязкова павінна быць

толькі сямейная. Яна можа быць карпаратыўная. У нас, у
Беларусі, існуе асобы яе від – дзяржаўная мафія. Як быццам,
у  нас  радавых  кланаў  няма.  Але  ў  нас  існуе  дзяржаўны
клан. Людзі, якія  знаходзяцца пры ўладзе  і кіруюць усім
працэсам, як ім здаецца, “па панятках”. Яны мала лічацца з
законам. Закон для іх не галоўнае. Карупцыя і мафія даволі
роднасныя па паходжанні з’явы. Карупцыя – гэта калі прад­
стаўнікі крымінальнага свету звязваюцца з прадстаўнікамі
ўлады і дзейнічаюць на карысць сваіх  інтарэсаў. А каруп­
цыі  ў  нас  хапае,  нягледзячы  на  ўсю  барацьбу  з  ёй.  Сён­
няшні беларускі бізнес можа існаваць толькі тады, калі, як
кажуць, ён  “крышуецца” нейкімі ўладнымі ўстановамі. А
калі ён не “крышуецца”, тады ён доўга не працягне. У нас,
вядома, не Сіцылія. У нас свае афарбоўкі. Але дзяржаўны
клан больш небяспечны, чым радавая мафія. Таму што з ма­
фіяй вядзе барацьбу дзяржава, паліцыя. А з дзяржаўным
кланам, прабачце, весці барацьбу няма каму.

НАТАЛЛЯ, ПРАДПРЫМАЛЬНІЦА:

“У НАС ЁСЦЬ “КАЛГАСНАЯ МАФІЯ”
У нас ёсць, так бы мовіць, “калгасная” мафія. Паспрабуйце за­

арэндаваць які кавалак зямлі на беразе возера. Без дапамогі
якога Івана Іванавіча гэта немагчыма. Ці адкрыць краму ў цэн­
тры гораду. Для гэтага трэба ведаць якога Васіля Пятровіча.

АЛЕГ ДАШКЕВІЧ, ЖУРНАЛІСТ:

“У НАС БОЛЬШ ВЫСОКІ ЎЗРОВЕНЬ

МАФІІ, ЧЫМ НА ЯЕ РАДЗІМЕ”
Класічнай мафіі ў нас няма. У нас карупцыйная дзяржава. І

гэта з’явы аднаго парадку. Мафія можа квітнець толькі ў та­
кой дзяржаве. А ўсе гэтыя вызначэнні кшталту “шклоўскія” ці
“магілёўскія”… Хіба гэта не паказнік кланавасці? Калі мафія
зрастаецца з дзяржструктурамі, яна пераходзіць у  іншую
якасць. Яна становіцца карупцыйнай дзяржавай. Так што ў
нас больш высокі ўзровень мафіі, чым на яе радзіме.

ГЕНАДЗЬ, СТУДЭНТ:

“КАЛІ НАЦЫІ НЯМА,

НЕ МОЖА БЫЦЬ І МАФІІ”
Мафія ёсць там, дзе ёсць нацыя. Што такое чачэнская ці

грузінская мафія, тлумачыць не трэба. Маўчу пра сіцылійс­
кую. А ў нас, як у тым анекдоце – якая нацыя, такі  і тэракт.
Калі нацыі няма, дык і мафіі быць не можа.

ВАЛЯНЦІН АКУДОВІЧ, ФІЛОСАФ:

“ У НАС ЁСЦЬ БЛАТ І СІСТЭМА КЛАНАЎ”
Я думаю, што ў Беларусі мафіі няма. Мафія гэта злачынная

групоўка, якая хаўрусуецца ці то з бізнес­коламі, ці то з палі­
тычнымі. А ў нас няма традыцыяў мафіі.  Іх не было за са­
вецкім часам. І тым больш яны не магчымыя за часам цяпе­
рашняга рэжыму, які з зачаткамі мафіёзных структур распра­
віўся вельмі жорстка. Што ў нас ёсць? У нас ёсць дзве рэчы.
Гэта блат, які прыйшоў да нас з савецкіх часоў, калі што­не­
будзь дастаць, кудысьці паступіць, нешта здзейсніць можна
было толькі праз блат, які сістэмна ахопліваў усе структуры
грамадства, ад высокіх да самых нізкіх. І другі момант, які тэр­
міналагічна няправільны, гэта тое, што называюць кланамі.
Напрыклад, магілёўскі. Гэта нефармалізаваная супольнасць,
якая дзейнічае на карысць яе сяброў, калі можна так сказаць,
на прынцыпах зямляцтва, якія прадугледжваюць ўзаемадапа­
могу на карысць адзін аднаго. Але ні сістэма блату, якая зас­
талася ад Савецкага Саюзу, ні карумпаваная сістэма кланаў
ніякім чынам не могуць быць тоеснымі мафіі.

АДКАЗЫ, АТРЫМАНЫЯ ПРАЗ СМС:
СТАНІСЛАЎ, СТУДЭНТ:

Мафія? Так, ёсць.  І галоўны мафіёзі грае ў хакей. На яго
рахунку шмат ахвяр ды іншых злачынстваў.

ГАЛІНА, МАГІЛЁЎ:
Ці  ёсць  у  Беларусі  мафія?  Ды  яшчэ  якая...  Галоўны  яе

кіраўнік на версе каля штурвала Беларусі.

Панарама

КРОПЛЯ ЖЫЦЦЯ
ЗАВЯРШЫЎСЯ ПРАЦЭС 14-ЦІ – АМЕРЫКАНСКАГА АДВАКАТА
АБВІНАВАЧВАЮЦЬ У КАНТРАБАНДЗЕ НАРКОТЫКАЎ – У САЛІГОРСКУ
КРАН УПАЎ НА КАСЦЁЛ – МАГІЛЁЎСКІХ ДОНАРАЎ ПРЫНЯЛІ
Ў ШЭРАГІ МІЖНАРОДНАЙ ФЕДЭРАЦЫІ

На гэтым тыдні завяршыў­
ся  так  званы  працэс 14-ці.
Суддзя  Цэнтральнага  раёну
Мінска  Валеры Есьман 27
траўня асудзіў Паўла Вінагра-
дава і Міхаіла Субача на два
гады абмежавання свабоды,
а непаўналетняга Максіма Да-
шука на паўтара года. Малад­
зёвых актывістаў, удзельнікаў
акцыі пратэсту прадпрымаль­
нікаў  10  студзеня  ў  Мінску
звінавацілі  ў  арганізацыі  і
ўдзеле ў групавых дзеяннях,
якія, нібыта, груба парушылі
грамадскі парадак. 13 чалавек
ужо асуджаныя. Дзевяць з іх
пакараны абмежаваннем волі
на два гады і двое аштрафава­
ныя. Андрэй Кім пазбаўлены
волі на паўтара года. Чатыр­
наццаты фігурант “справы 14­
ці” – студэнт Аляксандр Бара-
зенка  –  цяпер  вучыцца  ў
Польшчы па праграме Калі­
ноўскага.  Ён  абвешчаны  ў
крымінальны вышук.

Улады тым часам выставілі
новыя абвінавачанні амеры­
канскаму грамадзяніну Эма-
нуілу Зельцэру, затрымана­
му  сёлета  12  сакавіка  ў
Мінску. Супраць яго ўзбуджа­
ная крымінальная справа аб
кантрабандзе  наркотыкаў.
Афіцыйныя  абвінавачанні
арыштаванаму пакуль не пра­
д’ўяленыя. Раней яму інкрым­

інавалі “падробку дакумен­
таў”.  ЗША неаднаразова пат­
рабавалі  вызваліць  цяжка
хворага Зельцэра ці хоць бы
забяспечыць яму доступ да
неабходных лекаў. Цяпер, па­
водле ягонага абаронцы, лекі,
што меў пры сабе амерыка­
нец, следства спрабуе выдаць
за наркотыкі. Эманіул Зель­
цэр  застаецца,  па­сутнасці,
закладнікам у руках улады.

Ледзве не скончылася тра­
гедыяй здарэнне на будаўніц­
тве лядовага палаца ў Салі-
горску. 24-га траўня, у ноч на
нядзелю пад’ёмны кран вагою
140 тон упаў на касцёл, які бу­
дуецца побач. Настаяцель кас­
цёла ксёндз Фларыян у гэты
момант знаходзіўся ў будынку,
у тым месцы, куды прыйшоўся
першы ўдар. “Усяго было два
ўдары: страла пераламалася і
ўпала ў будынак, выбіла бе­
тонныя блокі, і яны ўсе ўпалі
на падлогу”, – распавёў святар
у інтэрв’ю Радыё Свабода.

Вядома,  што  пры  трагіч­
ных  выпадках  уратаванне
людзей залежыць не толькі ад
дзеянняў ратаўнікоў  і лека­
раў, але ж і ад донараў, якія
здаюць сваю кроў. Дзейнасць
адной з беларускіх донарскіх
арганізацыяў атрымала прыз­
нанне за мяжой. 19 траўня
генеральная  асамблея

Міжнароднай федэрацыі ар-
ганізацыяў донараў крыві
прызнала сваім паўнавартас­
ным сябрам Магілёўскую гра­
мадскую арганізацыю дона­
раў “Кропля Жыцця”.  Гэта
адзіная з рэгіянальных арган­
ізацыяў  на  прасторах  СНД,
заслугі  якой  прызналі  на
ўзроўні міжнароднай федэра­

цыі. Між тым, яшчэ нядаўна,
як  нагадвае  наш  магілёўскі
карэспандэнт,  сябры  гэтай
арганізацыі вымушаныя былі
змагацца за правы донараў
пасля таго, як указам Лука­
шэнкі яны былі пазбаўленыя
льготаў. “Кропля крыві” сёння
прэзентуе інтарэсы ўсяго до­
нарскага руху Беларусі.

РАЗБУРАНЫ ДАХ КАСЦЁЛА пасля падзення на яго стралы кра-
на. Фота saligorsk.org.

ЦІ ВАРТА ХАДЗІЦЬ НА ВЫБАРЫ?
Цэнтральная  выбарчая

камісія ў асобе Лідзіі Ярмо­
шынай неаднаразова агучва­
ла дату правядзення сёлетніх
выбараў у Палату прадстаўн­
ікоў РБ – 28 верасня. Ці вар­
та хадзіць на гэтыя выбары?
Ці, можа, варта падтрымаць
ідэю іх байкоту? Гэтаму было
прысвечана апытанне ў міну­
лым нумары ”Свабоды”. Гэ­
тым  разам  сваю  пазіцыю  ў
інтэрв’ю Паліне Качатковай
выказвае  Уладзімір Лаб-
ковіч  –  сакратар  Управы
Партыі БНФ, адказны за вы­
барчую кампанію.

— Колькі партыя вылучы­
ла кандыдатаў?

— У межах адзінага спісу
партыя вылучыла 26 кандыда-
таў. Гэта кіраўніцтва нашай
партыі, рэгіянальныя лідэры,
якія засведчылі сябе як эфек-
тыўныя кандыдаты падчас
мясцовых выбраў, а таксама
падчас мінулых парламенцкіх
выбараў. Таму я думаю, што
гэтая кампанія для нас будзе
эфектыўная. Мы пакажам вы-
баршчыкам, што мы маем
кампетэнтных, кваліфікава-
ных кандыдатаў, якія ведаюць,
што трэба для грамадства.

— Ці не стаміліся канды­
даты “хадзіць на выбары” без
плёну?

— Гэта залежыць ад таго,
што мы лічым плёнам. Нату-
ральна, калі мы ставім за мэту
перамогу нашых кандыдатаў,
то… Пры сённяшняй практы-
цы прымянення выбарчага за-
канадаўства і масавых фальсі-
фікацыях перамагчы вельмі
складана. Таму нашы кандыда-
ты ставяць сваёй мэтай да-
нясенне да выбаршчыкаў пазі-
цыі партыі, а таксама інфар-
мацыі пра тое, што ў нас няма
выбараў і грамадства пазбаў-

лена магчымасці абіраць уладу.
— А нам, шараговым вы­

баршчыкам, ці варта ў такой
сітуацыі ісці на выбары?

— Гэта залежыць ад пазіцыі
кожнага чалавека. Калі людзі
ідуць на выбары і галасуюць за
кандыдатаў ад апазіцыйных
партый – гэта іх грамадзянскі
ўчынак,.  Але, на жаль, у сённяш-
няй сітуацыі мае значэнне не
тое, ці пойдзе выбаршчык на
выбарчы ўчастак, а мае значэн-
не, ці выйдзе ён на акцыю пратэ-
сту супраць фальшавання вы-
бараў. І вось на такія акцыі мы
будзем заклікаць людзей.

Пазіцыя

АГЕНТ 700
ПЫТАННЕ НЕ Ў СЯРЭДНІМ ЗАРОБКУ, АЛЕ Ў ТЫМ, КОЛЬКІ ШТО БУДЗЕ КАШТАВАЦЬ

Памер сярэдняга заробку
ў Беларусі даўно ператварыў­
ся з эканамічнага чынніка ў
палітычны. Ён закліканы сімва­
лізаваць паспяховае развіццё
беларускай дзяржавы.

Да  кожных  прэзідэнцкіх
выбараў прымяркоўваецца
свая планка. На 2001 год вы­
баршчыкам абяцалі сярэдні
заробак у памеры 100 даля­
раў.  Атрымалася  ў  апошні
момант  і не без напругі. На
канец  2005­га  запланавалі
скарыць чарговую “вяршы­
ню” – 250 даляраў. І зноў жа
прэзідэнт задаволена канста­
таваў: задача выканана.

Цяпер на Аляксандра Лу­
кашэнку  мусіць  папраца­
ваць  “агент  700”. Менавіта
столькі даляраў павінен ат­
рымліваць  сярэднестатыс­
тычны беларус напярэдадні
наступных прэзідэнцкіх вы­
бараў (калі, зразумела, яны
адбудуцца ў тэрмін).

Праўда,  з  вызначэннем
гэтай лічбы ўлады доўга ва­
галіся. Спачатку Лукашэнка
на  сустрэчы  з  магілёўскімі
студэнтамі наогул паабяцаў
напрыканцы  2010  году  ся­
рэдні заробак у памеры 750
даляраў.  Але,  відаць,  ва
ўрадзе  палічылі,  што  такі
ўзровень заробкаў не здоле­
юць забяспечыць, і неўзаба­
ве гэтая лічба скарацілася на
траціну – да 500.

І толькі ў красавіку, падчас
паслання беларускаму наро­
ду  і  Нацыянальнаму  сходу
Лукашэнка перагледзеў план
– да 700 даляраў. Праўда, у

адным камплекце з ростам
заробкаў  было  абяцанае  і
падвышэнне цэн.

Але  вось  на  што  варта
звярнуць увагу. У 2000 годзе
сярэдні  заробак  у  краіне
складаў 50 даляраў. Сёння,
паводле  апошніх  звестак
дзяржаўнай статыстыкі, – 391
даляр. Але ці адчулі вы пад­
вышэнне ўласнага дабрабы­
ту ў 8 разоў? Ці хаця б у 5?
Не? Чаму? А вось чаму!

Існуюць  хітрыкі,  якія
ўлады заўсёды пакідаюць па­
за  ўвагай,  хаваючыся  за
лічбы. Па­першае, сярэдні за­
робак – гэта нешта кшталту
сярэдняй тэмпературы хво­
рых у бальніцы. Літаральна
днямі  гэта  пацвердзіў  такі
факт:  у  красавіку  заробак
прафесара Аляксандра Бон­
дара, які працуе дырэктарам
навукова­даследчага інстыту­
та  фізічнай  культуры  і
спорту, склаў 22 мільёны 700
тысячаў  рублёў!  Гэта  ў  27

разоў больш за сярэдні заро­
бак! Прычым Бондар атры­
маў  такія  грошы  не  за  адк­
рыццё сусветнага маштабу, а
дзякуючы таму, што пад зас­
тупніцтвам высокапастаўле­
ных чыноўнікаў вельмі сва­
бодна распараджаўся дзяр­
жаўнымі сродкамі.

Але калі прафесар атры­
маў  аж  27  сярэдніх  зароб­
каў, то адпаведна камусьці
іх недаплацілі. Таму наступ­
ным  разам,  параўнаўшы
свой заробак з сярэднеста­
тыстычным, не пытайцеся “а
дзе астатнія грошы”: яны ў
“бондараў”.

Па­другое, увесь час вяд­
зецца размова пра сярэдні
заробак у далярах. Між тым,
курс амерыканскага даляра
адносна  іншых  валютаў
апошнім  часам  стабільна
зніжаецца амаль ва ўсім све­
це. Таму сённяшнія 400 даля­
раў – гэта прыкладна як 200
даляраў 5 гадоў таму.

Фармальна заробак павял­
ічваецца і ў рублях, і ў даля­
рах. Але чаму б не палічыць
яго ў еўра? Карціна атрыма­
ецца значна менш прывабнай.

У  кожным  разе,  у  нар­
мальных эканамічных умо­
вах рост заробкаў прапарцы­
янальны росту прадукцый­
насці  працы.  Неверагодна,
каб гэты паказчык за два на­
ступныя  гады  павялічыўся
амаль удвая.

Такім чынам, атрымліва­
юцца два варыянты. Першы:
беларусам цяпер недаплоч­
ваюць. Пра гэта, між іншым,

гаворыць вядомы эканаміст
Леанід  Заіка.  Ён  разлічыў,
якім павінен быць сярэдні за­
робак  у  Беларусі  паводле
макраэканамічных парамет­
раў. Валавы ўнутраны пра­
дукт  на  душу  насельніцтва
складае 4,5 тысячы даляраў у
год. Норма спажывання, зы­
ходзячы з міжнародных стан­
дартаў, – 75%. Атрымліваец­
ца 3375 даляраў на душу на­
сельніцтва. Такім чынам, на
сярэднестатыстычную сям’ю з
чатырох чалавек прыпадае
13,5 тысяч даляраў. Падзяліў­
шы на 12 месяцаў, атрымаем
1125 даляраў на сям’ю. Калі
працуюць  і тата,  і мама, ся­
рэдні заробак мусіць скла­
даць 562 даляры на чалавека.

Другі варыянт палягае ў
тым,  што  сярэдні  заробак
будзе павялічвацца з дапамо­
гай розных фінансавых ман­
іпуляцый. Спачатку праз рост
цэнаў улады вымаюць гро­
шы  з  кішэняў  беларусаў.  А
пасля  гэтыя  самыя  грошы,
ужо  істотна  абясцэненыя
інфляцыяй, вяртаюць нам у
выглядзе прыбаўкі да зароб­
ку.  Пытанне  ж  не  толькі  ў
тым,  колькі  мы  будзем  ат­
рымліваць, але яшчэ і ў тым,
колькі што будзе каштаваць.

І ў любым разе абяцаныя
700  даляраў  –  гэта  значна
менш,  чым  ужо  сённяшнія
сярэднія  заробкі  літоўцаў,
палякаў і расейцаў. Пры тым,
што  беларускія  цэны  ўжо
шмат па якіх пазіцыях пераг­
налі суседскія.

ВАЛЕРЫ ФІЛІН

ХТО ДАПАМОЖА МАЛЕНЬКАЙ АЛІСЕ?
Пошта рэдакцыі

У год здароўя, абвешчаны
ў нас у Беларусі, хачу распа­
весці, як адмовілі маёй дачцэ
Алісе ў медычнай дапамозе.

Бацька Алісы – замежнік,
англічанін Марк Повел. Калі
лекары  Мінскай  абласной
бальніцы даведаліся пра на­
цыянальнасць дзіцёнка, якому
тады споўніўся год, яны адмо­

віліся праводзіць медагляд. Ле­
кары без медагляду вынеслі
заключэнне – дзіцёнак здаро­
вы і адмовілі ў шпіталізацыі.

Такім чынам, маю дачку, у
якой яшчэ ва ўзросце 4­х ме­
сяцаў быў выяўлены падвывіх
бядра, пакінулі без неабход­
най медычнай дапамогі. З­за
страчанага часу ў дзіцяці па­

чаліся ўскладненні  і цяпер,
праз два з паловай гады пасля
таго медагляду, Алісе неаб­
ходная падвойная аперацыя.
Мая дачка стала інвалідам.

Службовага расследаван­
ня  па  факце  адмовы  ў  ме­
дычнай дапамозе дзіцяці да­
магчыся немагчыма. Адказ на
ўсе мае скаргі, у тым ліку ў

пракуратуру, адзіны: лекары
паступілі правільна.

Прашу  дапамагчы  мне
прыцягнуць  да  адказнасці
гэтых  лекараў,  назваць  іх
прозвішчы.

ТАЦЯНА ПАЛЯГОШКА,
Жодзіна.

Тэлефоны (8-029) 854-14-20,
(8-017) 752-32-90.

“ПАДАРУНАК” АД ПРЭМ’ЕРА ПУЦІНА
Адным з першых распа-
раджэнняў Уладзіміра
Пуціна на пасадзе прэм’ер-
міністра Расіі стала
рашэнне пра будаўніцтва
Балтыйскай трубаправод-
най сістэмы – БТС-2. Гэты
нафтаправод будзе
пракладзены ў абыход
Беларусі. Мінатамэнерга
РФ даручана сумесна з
кампаніяй “Транснафта”
падрыхтаваць усю
неабходную для праекту
дакументацыю.

План пракласці нафтапра­
вод ад Унечы, што знаходзіц­
ца ля мяжы з Беларуссю, да
расійскага порта Усць­Луга
на ўзбярэжжы Фінскага залі­
ва,  узнік  падчас  нафтавага
канфлікту Расіі  і Беларусі на
пачатку 2007 году. Тады Расія
чатыры дні не пастаўляла на­
фту ў Еўропу праз трубапра­
вод  “Дружба”  з­за  адмовы
ўладаў РБ прапускаць транзі­
тныя  патокі  без  уплаты
расійскім  бокам  мыта  за
транспартаванне сыравіны.

Сутнасць праекту простая
– будаўніцтва новага адгалі­

навання трубаправода даз­
воліць  Расіі  адмовіцца  ад
транзіту нафты ў краіны Еў­
развязу праз Беларусь праз
цяперашні  нафтаправод
“Дружба”. Летась у траўні ра­
шэнне аб будаўніцтве пры­
няў тагачасны расійскі прэм­
’ер Міхаіл Фрадкоў.

Праект БТС­2 – чыста палі­
тычны. Эканамічныя выгады
ад яго вельмі сумнеўныя.

“Канечне, гэта вельмі дора­
га, вельмі і вельмі дорага”, –
казаў Сямён Вайншток, які на
той час быў кіраўніком “Транс­
нафты”. Што значыць “дора­
га”? На думку аналітыкаў, на­
ват калі ўлічыць павышэнне
тарыфаў на транзіт у РБ, Расія,
пры тых самых аб’ёмах паста­
вак за год, будзе губляць на
транспартаванне нафты знач­
на больш, чым раней.

Палітычную  падаплёку
Расія  і не думала ні ад каго
хаваць. Той самы Вайншток
казаў, што калі б у Расіі  “не
было  такіх  рызыкаў  з  боку
памежных  дзяржаваў,  гэ­
тулькі вялікія грошы траціць
было б не трэба”.

У  інтэрв’ю  газеце  “Ком­

мерсантъ”  Вайншток  на­
ўпрост заявіў, што “калі Бе­
ларусь  не  будзе  палітыза­
ваць пытанні транзіту, зме­
наў у сістэме не адбудзецца.
Таму што будаўніцтва  БТС­2
—  гэта  стопрацэнтавыя
страты,  і  праект  скіраваны
на  вырашэнне  толькі  палі­
тычнага складніка, які ёсць у
нашага суседа”.

У выніку сусед, то бок, афі­
цыйны Мінск, усё ж, відаць,
не адумаўся. І, заняўшы паса­
ду прэм’ера, Пуцін вырашыў
паскорыць пачатак будаўніц­
тва БТС­2.

Магчымы і  іншы варыянт
развіцця падзеяў. Паколькі РБ
шмат губляе ад страты статусу
транзітнай дзяржавы, праект
будаўніцтва  нафтаправода
Унеча – Усць­Луга робіцца не­
благім інструментам шантажу.
Маўляў, адмовіцеся ад малога
здабытку, пабудуем другую
трубу,  і вы згубіце ўсё. Таму
нельга выключаць, што Расія
не мае намеру зарываць гро­
шы ў зямлю, а імкнецца толькі
зрабіць кіраўніцтва РБ больш
згаворлівым.

Інтарэсаў жа Расіі ў Бела­

русі нямала – ад прыватыза­
цыі буйных беларускіх прад­
прыемстваў да  тэарэтычна
магчымага размяшчэння яд­
зернай зброі ў адказ на раз­
гортванне  амерыканскай
сістэмы проціракетнай аба­
роны ў Цэнтральнай Еўропе.
У святле гэтага БТС­2 робіц­
ца дадатковым аргументам
ў спрэчцы.

Пасля абрання Дзмітрыя
Мядзведзева  прэзідэнтам
Расіі  і ўступлення Пуціна на
прэм’ерскую пасаду некато­
рыя беларускія палітыкі вы­
казвалі перакананне, што ад­
носіны Беларусі і яе ўсходняй
суседкі не пагоршацца. Калі
меркаваць  паводле  тэле­
карцінкі  з  апошняга  саміту
СНД у Мінску – гэта сапраў­
ды так. Усе адзін аднаму вет­
ліва ўсміхаюцца і ківаюць га­
ловамі. Але калі прыгледзец­
ца  больш  уважліва,  стане
бачна, што Расія, як і раней,
паволі зацягвае пятлю на шыі
беларускай  гаспадаркі.  У
Маскве добра разумеюць –
Лукашэнку  ўсё  адно  ад  яе
няма куды падзецца.

АЛЕГ МАН

Прэм’ер-міністр РФ УЛАДЗІМІР ПУЦІН і прэм’ер-міністр Украі-
ны ЮЛІЯ ЦІМАШЭНКА на саміце кіраўнікоў урадаў краінаў СНД.
Мінск, Нацыянальная бібліятэка РБ, 23 траўня 2008 году. Самай
яскравай падзеяй гэтага саміту, на думку журналістаў, стаў уд-
зел у ім “аранжавай прынцэсы” Юліі Цімашэнкі і яе перамовы з Пу-
ціным. Лукашэнка, акрамя Пуціна, сустрэўся падчас саміту
толькі з віцэ-прэм’ерам Туркменістана. Прэм’ер-міністра Ўкраі-
ны, аднак, прыняў беларускі прэм’ер Сідорскі. Ён уручыў ёй букет
ружаў з аранжавым адценнем, на што Цімашэнка адрэагавала
імгненна: “Галоўнае, што колер вельмі адпаведны!”

“УЗНІМАЮЧЫ ЦЭНЫ НА КАЛІЙНЫЯ ЎГНАЕННІ,
МЫ РАСКРУЧВАЕМ СПІРАЛЬ ІНФЛЯЦЫІ”

Рост цэнаў на беларускія
калійныя ўгнаенні пры пас­
таўках на экспарт можа ад­
гукнуцца  ў  Беларусі  яшчэ
большым  ростам  цэнаў  на
харчы ў краіне. Такое мер­
каванне  ў  інтэрв’ю  “Бела­
рускім  навінам”  выказаў
кіраўнік аналітычнага цэнт­
ру “Стратэгія” эканаміст Ле-
анід Заіка.

Апошнім часам для Бела­
русі калій, выглядае, станов­
іцца такім самым стратэгіч­
ным прадуктам, як для Расіі
— нафта. Дзякуючы попыту
на калійныя ўгнаенні ў све­
це  і росту цэнаў на  іх дзяр­
жава  стала  зарабляць
сродкі,   пра  якія  раней  не
магла нават марыць. Калі ў
2004 годзе даход ад прода­
жу  калійных  угнаенняў
склаў  751  мільён  даляраў,

дык  у  2008  годзе  Беларусь
атрымае  3  мільярды  даля­
раў. А ў наступным — ужо 5
мільярдаў.

Аднак  радавацца  рана,
лічыць  Леанід  Заіка,  па­
колькі,  на  яго  думку,  “узні-
маючы цэны на калійныя
ўгнаенні, мы раскручваем у
сусветнай эканоміцы інфля-
цыйную спіраль і ў выніку буд-
зем вымушаны купляць
больш дарагія тавары: харч,
машыны, абсталяванне і
г.д.”  Рэзкі  рост  цэнаў  на
рынку  харчавання  ўжо  на­
зіраецца. Рыс за апошні час
уздаражэў  удвая.  Гэта  зна­
чыць,  што  будзе  даражэй­
шай  і   іншая  прадукцыя,
якая паступае да нас з краі­
наў Паўднёва­Усходняй Азіі,
лічыць эксперт.

Паводле www.naviny.by

ПРАЛЯСКОЎСКІ І “ЗАХОДНІЯ КАШТОЎНАСЦІ”
АЛЬБО ХТО НАВУЧЫЦЬ ПРАДАЎШЧЫЦ УСМІХАЦЦА?

Цвіком тыдня, безумоўна,
стаў тэкст Алега Праляскоўс­
кага  ў  тыднёвіку  “7  дней”.
Былы галоўны ідэолаг выра­
шыў прачытаць мараль паліт­
вязню Аляксандру Казуліну.
Атрымалася  фальшыва
і брыдка.

“В начале мая на вопрос
журналиста австрийской га-
зеты “Der Standard”, почему
он не принял предложение бе-
лорусских властей уехать в
Германию и заняться там ле-
чением жены, Александр Козу-
лин ответил: “Играя на са-
мых святых чувствах, при-
крываясь здоровьем моей лю-
бимой жены, власти пыта-
лись растоптать то самое
ценное и святое, что есть у
человека, и в очередной раз по-
казать, что в этом мире все
покупается и продается. Но
ни я, ни моя семья не могли
так низко пасть”.

И еще Козулин (человек, не
имеющий отношения к меди-
цине) говорит: “…на этот пе-
риод моей жене уже не нужно
было лечение в Германии, что
и подтвердила ее скорая
смерть” (…)

Так кто же на самом деле,
господин Козулин, сыграл на
самых святых чувствах, при-
крывался здоровьем любимой

жены и тем самым растоп-
тал то самое ценное и свя-
тое, что есть у любого нор-
мального человека?!

Хотя для наших “свядо-
мых” это не в новинку. По-
мните, когда уходил из жизни
великий белорусский писа-
тель Василь Быков, он попро-
сил не делать из его похорон
политическую акцию. И что
произошло? Стыдно было,
когда гроб до вечера носили по
городу в надежде организо-
вать провокацию.

Поэтому и у немецкого по-
сла доктора Вайса, который
предлагал Козулину, как ут-
верждает экс-ректор,
отъезд в Германию, проис-
шедшее не укладывается в го-
лове. Ведь в основе западных
ценностей, прежде всего, ле-
жат семья и любовь”.

У  імкненні запэцкаць Ка­
зуліна Праляскоўскі зачапіў і
Быкава.  Вы  памятаеце,  ша­
ноўныя  чытачы,  як  цела
пісьменніка “цягалі да веча­
ра па горадзе”? Тыя тысячы
людзей,  якія  прыйшлі  пра­
весці  ў  апошні  шлях
пісьменніка?..  І чым, спадар
Праляскоўскі,  паводзіны
ўладаў адрозніваюцца ад па­
водзінаў  тэрарыстаў,  якія
ўтрымліваюць у закладніках

людзей?  З  адной  умовай  –
альбо правальвай з краіны
разам з сям’ёй, альбо жонкі
жывой табе не бачыць. Вось
гэта, сапраўды, цяжка ўклад­
ваецца ў галаве. Але надоўга
запамінаецца.

А “Советская Белоруссия“
звярнула  ўвагу  на  кепскую
культуру абслугоўвання ў са­
май чыстай і стабільнай рэс­
публіцы планеты.

“Стоит надменная девица
в каком–нибудь бутике лени-
вее сонной мухи. На покупате-
ля, который, между прочим,
деньги пришел потратить,
ноль внимания. А уж если ей
придется несколько вариан-
тов блузок, висящих наверху,
снять, делает это с таким
одолжением, что и приме-
рять расхочется.

(...) Будь моя воля, я бы вооб-
ще ввела в наших магазинах
так называемых тайных поку-
пателей, которые уже рабо-
тают в России. Работников
налоговой и управления тор-
говли, время от времени про-
веряющих магазины, многие
продавцы знают в лицо. По-
этому проверка сервиса тай-
ными покупателями дает куда
более объективную картину.
Не каждый продавец заподоз-
рит в молоденьком пареньке в

джинсовке сурового проверяю-
щего. А паренек этот не толь-
ко двадцать пар обуви переме-
ряет, но и настырными вопро-
сами мучить будет: что за ка-
чество, чем эта пара от пре-
дыдущей отличается, как за
изделием ухаживать... Если
продавец ведет себя достойно
и на лице у него при этом не на-
писано: “Чтоб ты провалил-
ся!”, проверяющий непременно
отметит в своем ежедневни-
ке: этого работника следует
поощрить премией. Выясня-
ется, что на премиальные пос-
ле таких посещений пока мо-
гут рассчитывать немногие.
Куда чаще обслуживающий пер-
сонал штрафуют за лень и
хамство...”.

Думаецца,  ніякі  суровы
інспектар  не  навучыць  на­
шых  прадаўшчыц  і  пра­
вадніц  усміхацца, прыязна
размаўляць, бачыць у вас па­
важанага кліента, а не “муж­
чыну”, які назаляе. Баюся, гэ­
таму навучыць нельга. І ніякі
рынак тут не дапаможа. Гэта
менталітэт. Але ёсць  і вык­
лючэнні. Напрыклад,  у цягн­
іку  “Мінск­Варшава” ад вас
чамусьці  не  патрабуюць
“здаць пасцель”. Хоць цягнік
і беларускі.

АЛЕСЬ КАНЮЦІЧ

Саюздрук

Радыёхвалі“ЖЫЦЦЁ ПРАДАЎЖАЕЦЦА...”
АБО НЕ РЭЖЦЕ ПЕСНЮ НА ПАЎСЛОВЕ

23 траўня праграма “Нач­
ной Свабоды” была, як заўсё­
ды, цікавая, але пад канец за­
сталося  ўражанне  даволі
змрочнае. Спачатку была гу­
тарка з дырэктарам беларус­
кай  службы  Радыё  Свабода
Аляксандрам Лукашцуком. Га­
варылі пра Курапаты, пра ста­
лінскія рэпрэсіі. Потым была
гутарка з бацькамі Уладзімі­
ра.Каткоўскага, знакамітага
стваральніка беларускіх сай­
таў. Год назад ён трагічна за­
гінуў. А на завяршэнне гадзін­
най праграмы прагучала дас­
ледаванне Свабоды пра… са­

мазабойцаў. Я разумею, што
радыё не павінна замоўчваць
трагічныя і змрочныя бакі на­
шага  жыцця.  Але  ж,  скажам
праўду, наша жыццё не скла­
даецца  толькі  з  гэтага. Калі
ўжо і адлюстроўваць жыццё,
то давайце рабіць гэта праўд­
зіва і больш гаварыць пра яго,
чым пра смерць. Так, як гэта
сказаў на апошняй хвіліне гэ­
тай праграмы паэт Анатоль
Вярцінскі: “Дзіцё нараджаец­
ца – жыццё прадаўжаецца...”

Я ўжо нахвальваў перада­
чу Памідорава “Гукапіс”, якая
кожны будні дзень выходзіць

на Радыё Свабода. Але ж ха­
целася б, каб гэтыя перадачы
былі  яшчэ  лепшыя.  Надта
шкода, калі песню любімых
выканаўцаў  абрываюць  на
паўслове. У праграме “Дом
літаратара” верш на паўсло­
ве ніхто не абрывае.

Моўныя  заўвагі.  Нізка
схіляю капялюш перад бела­
рускай журналісцкай браціяй.
За тое, што робяць вялікую
работу за дзяржаўных служ­
боўцаў. Тыя ўсе заявы робяць
па­расійску, а журналісты іх
вымушаныя перакладаць на
нашу галоўную дзяржаўную

мову.  Толькі  ж  давайце  пе­
ракладаць правільна. 22 траў­
ня на Радыё Рацыя два разы
запар круцілі рэпартаж жур­
наліста Вансяцкага, у якім ён
пераказваў заяву МЗС Бела­
русі. Маўляў, “Беларусь неда­
тыкальная ў справе продажу
зброі калумбійскім паўстан­
цам”. У расійскім арыгінале,
відаць, было “непричастна”. А
як жа перакласці правільна?
Можа быць так: “Беларусь не
мае дачынення да продажу...”,
“не ўдзельнічала ў продажу”
ці проста “не прадавала”.

СЯРЖУК ВІТУШКА

ПАД ДЭВІЗАМ “ЖНЕМ І БАРОНІМ”
У КУПАЛАЎСКІМ ТЭАТРЫ АДБЫЛАСЯ ПРЭМ’ЕРА СПЕКТАКЛЯ
“ПІНСКАЯ ШЛЯХТА” ПАВОДЛЕ  ДУНІНА-МАРЦІНКЕВІЧА
Заканчэнне. Пачатак на стар.1

На думку крытыка  і тэат­
разнаўца  Вячаслава  Ракіц­
кага,  якую  ён  выказаў  на
Радыё Свабода, «сатыру Ду­
ніна­Марцінкевіча на бела­
рускую шарачковую шляхту
і  на  царскіх  чыноўнікаў­
кручкатвораў  Пінігін  вы­
водзіць на гістарычную дра­
му цэлага народу”. У галоў­
най ролі станавога прыста­
ва  Кручкова  –  Віктар  Ма­
наеў.  Паводле  ацэнкі  кры­
тыка,  “ягоны  Кручкоў  пад
фінал  вырастае  да  знаку
ўлады­акупанта,  улады­ра­
баўніка, якая разам з апош­
няй  капейчынай  забярэ  і
свядомасць,  і   годнасць,
і краіну”.

Мікалай  Пінігін  у  сваёй
пастаноўцы  “фарса­вадэві­
лю” падспудна адсылае гле­
дача не толькі да паўстання
Каліноўскага, ён закранае  і
больш  глыбокія  пласты
гісторыі Беларусі.

Падчас  спектаклю,  на­
прыклад, мы бачым над сцэ­

най  сярод  іншых  крыжоў  і
харугваў  сцяг  з  надпісам
«Їywi№ y broni№», што мож­
на перакласці са стараполь­
скай  на  сучасную  беларус­
кую  мову  як  “Жнем  і   ба­
ронім”. Гэты дэвіз нарадзіў­
ся  падчас  паўстання  Кас­
цюшкі 1794 году. Пасля пе­
рамогі  над  царскімі  войс­
камі  пад  Рацлавіцамі  На­
чальнік паўстання Тадэвуш
Касцюшка  апрануў  сялянс­
кую  вопратку,  бо  згодна  з
тагачаснымі традыцыямі ка­
мандуючы  апранаў  пасля
бітвы мундзір таго падразд­
зялення, якое найбольш вы­
лучылася  ў  змаганні.   Гэта
былі касінеры – простыя бе­
ларускія сяляне, узброеныя
косамі. Пазней, перад бітвай
за Варшаву, кракаўскія грэ­
надзёры атрымалі харугву з
выявай капы збожжа і косаў,
якія  служылі  як  для  жніва,
гэтак і ў якасці небяспечнай
зброі.   Гэта  і   сімвалізаваў
надпіс “Жнем і баронім”.

Засталося дадаць, што рэ­

“ШЛЮ, БРАТЫ, ВАМ ПРЫВІТАННЕ”
“Шлю, браты, вам прыві-

танне, Помніце навек спяван-
не дудара, Што к вам імкнуў-
ся”, –  пісаў  Вінцэнт  Дунін­
Марцінкевіч.

Роля пісьменніка як адна­
го з пачынальнікаў новай бе­
ларускай літаратуры (у тым
ліку  драматургіі)  і  нацыя­
нальнага тэатра надзвычай
вялікая.  Першым  класікам
новай беларускай літарату­
ры называе пісьменніка дас­
ледчык  яго  творчасці  Я.
Янушкевіч.  Апрача  таго,  В.
Дунін­Марцінкевіч фактычна
стаяў ля вытокаў новага на­
цыянальнага тэатра ­ ён выс­
тупаў у якасці не толькі дра­
матурга, але  і арганізатара
тэатра, рэжысёра, акцёра.

Сам ён так ацэньваў сваю
ролю: “Няхай што хочуць га­

вораць, але ж гэта я першы
паэзію  нашага  сялянскага
люду апрануў у шаты народ­
най эстэтыкі, увёў на сцэну
жыцця  і  пакінуў  у  шэрагу
твораў айчыннага пісьмен­
ства, чым і ганаруся”.

Адным  з  першых  Дунін­
Марцінкевіч зрабіў героямі
сваіх твораў прыгонных бе­
ларускіх сялян. Таксама ад­
ным  з  першых  многія  з
сваіх твораў напісаў на бе­
ларускай  мове,  якая  ў  яго
час  не  толькі  не  мела  афі­
цыйнага  статусу,  але  і   не
была належным чынам рас­
працавана як мова мастац­
кай літаратуры. “Беларускай
літаратуры тады, пасля доў­
гага заняпаду, па сутнасці не
было,  і   менавіта  Дуніну­
Марцінкевічу давялося зак­

ладваць яе асновы, узнімаю­
чы мову прыгнечанага селя­
ніна да ўзроўню літаратур­
най”,  ­ піша Г. Кісялёў. Літа­
ратуразнавец  В.  Рагойша
назваў дзейнасць В. Дуніна­
Марцінкевіча  “подзвігам”:
“...У часы В. Дуніна­Марцін­
кевіча,  асабліва  ў  першай
палове XIX стагоддзя, калі ў
Расійскай імперыі панавала
яшчэ сярэдневяковае пры­
гоннае права, калі да сацы­
яльнага  ўціску  дадаваўся
нацыянальны, калі некалькі
стагоддзяў паланізацыі змя­
ніліся  на  не  менш  вышука­
ную  і  гвалтоўную  русіфіка­
цыю,  адкрыта,  у  друку  за­
явіць, што беларускі селянін
такі ж высакародны чалавек,
як пан або царскі чыноўнік,
што яго “простая мова” та­

кая ж людская, як польская
або руская, што “нямаш зя­
мелькі, як Беларусь радзо­
на!”  ­ на гэта трэба была не
толькі прадбачлівасць, але
і мужнасць”.

Паводле матэрыялаў
 archives.gov.by

В. ДУНІН-МАРЦІНКЕВІЧ.
Малюнак з фатаграфіі.

ХАРУГВА аднаго з атрадаў паўстанцаў Касцюшкі. Фота
з www.wikipedia.org.

жысёр­пастаноўшчык Міка­
лай Пінігін, які нарадзіўся ў
Мінску, дзесяць гадоў таму
вымушаны быў пакінуць Бе­

ларусь.  Апошнім  часам  ён
жыве  і   працуе  ў  Санкт­
Пецярбургу.

Аглядальнік

№116, 29.5-4.6.2008 г.

ДОБРЫМ ДРУКАМ, РЭДАКЦЫІ ПАТРАБУЕЦЦА ВАША ПАДТРЫМКА. НАКІРОЎВАЙЦЕ, КАЛІ

ЛАСКА, ВАШЫ АХВЯРАВАННІ ЗВЫЧАЙНЫМ ПАШТОВЫМ ПЕРАВОДАМ НА АДРАС:

ЦІ НЯСЕ ПАГРОЗУ БЕЛАРУСІ ПРЫЗНАЧЭННЕ ПУЦІНА ПРЭМ’ЕР-МІНІСТРАМ
“САЮЗНАЙ ДЗЯРЖАВЫ”? ВАШЫ АДКАЗЫ Ў НАСТУПНЫМ НУМАРЫ

ХТО ЗАКАЗВАЕ “МУЗЫКУ”?
Ад рэдакцыі

Дарагія сябры!
Месяц таму мы звярнуліся да вас з просьбай

прысылаць ахвяраванні на газету “Свабода”. Мно­
гія адгукнуліся (самы першы перавод мы атрымалі
з Мазыра). Дзякуючы вашай ахвярнасці газета пас­
ля вымушанага перапынку зноў выходзіць і рассы­
лаецца.

Вы і самі добра разумееце, як няпроста сёння
пісаць і распаўсюджваць у Беларусі праўдзівую і
ўсебаковую інфармацыю. Справа гэта і рызыкоў­
ная, і затратная. У нас тут няма ніякіх сакрэтаў ад
чытачоў. Вядома, мы разлічваем на дапамогу спон­
сараў. Аднак, па­першае, такая падтрымка, калі й
знаходзіцца, дык толькі да пэўнага часу. Па­другое,
выдаецца газета не для спонсараў, а для вас. (Тут
мне  прыгадваецца  вядомая  прыказка:  “Хто
плаціць, той і музыку заказвае”.) І менавіта для вас
мы імкнёмся прафесійна рабіць  якасны прадукт з
улікам вашых жаданняў і прапановаў, каб не пакі­
даць вас у вакууме невядомасці, сам­насам з афі­
цыйнай прапагандай. Чалавек мае права ведаць.
Асабліва пра ўсё, што тычыцца яго непасрэдна. І
чалавек мае права набываць тую  інфармацыю,
якую ён хоча. Таму стан, да якога імкнецца газета

“Свабода”, гэта калі “музыку” на нашых старонках
замаўляюць нашы чытачы.

Ужо сёння наша выданне магло б самаакупляцца.
Але, на жаль, мы не можам зарэгістраваць яго (у
Беларусі даўно не рэгіструюць грамадска­палітыч­
ныя недзяржаўныя выданні), а без рэгістрацыі не
можам мець нармальнай платнай падпіскі і прода­
жу. Таму мы звяртаемся да вас з просьбай пра ах­
вяраванні. Калі ваш асабісты бюджэт дазваляе пад­
трымаць газету, якая вам патрэбна, зрабіце гэта,
калі ласка. А рэдакцыя, са свайго боку, гарантуе,
што вы будзеце атрымліваць усебаковую і цікавую
інфармацыю. Нішто важнае з таго, што адбываецца
ў краіне і свеце, не застанецца па­за вашай увагай.

Мы выходзім штотыднёва.
Стаць  фундатарам  “Свабоды”  проста.  Трэба

пералічыць грошы — столькі, колькі вы лічыце
магчымым, – звычайным паштовым пераводам з
любога паштовага аддзялення па ўсёй Беларусі
на адрас:

З павагай,
ваш А.Уласаў

